ՄԵՐ ՄԱՐՏԱՀՐԱՎԵՐՆԵՐԸ ՑԵՂԱՍՊԱՆԱԳԻՏՈՒԹԵԱՆ ՄԱՍՆԱԳԷՏՆԵՐ ՊԱՏՐԱՍԵԼՈՒ ՃԱՆԱՊԱՐՀԻՆ
Ծանօթ է որ Փրոֆ. Վահագն Տաարեան հիմը դրաւ մեր պամութեան շրջագիծէն ներս ցեղասպանագիտութեան բաժնին: Նախաձեռնութիւն մը առնուեցաւ յարգելի պատմաբանին կողմէ: Դժուարին նախաձեռնութիւն մը, որովհետեւ այդ ուղղութեամբ պատմական տուեալները մանաւանդ Օսմանեան եւ մեծ տէրութեանց պատմութեան ու պետական արխիւներու մէջ կը մնային փակ գզրոցներու մէջ:
1965ին, Եղեռնի 50-ամեակի օրերուն էր որ, Պէյրութէն «Զարթօնք» օրաթերթի խմբագրապետն ու Մեծ Երազի ճամբում ուղեւորը' Գերսամ Ահարոնեան հեռատեսութիւնը ունեցաւ Եղեռնէն ետք, առաջին անգամ ըլլալով, կոչ ընելու հայութեան եւ մանաւանդ նոր սերունդին, մասնաւոր ուշադրութիւն դարձնել եւ լծուիլ ցեղասպանագիտութեան լուրջ աշխատանքին: Փրոֆ. Վահագն Տատրեան, որ Գերմանիա հաստատուած էր այդ օրերուն, եղաւ ա'յև առաջին երիտասարդը որ յանդգնութիւնը ունեցաւ նետուելու պատմութեան կնճռոտ այդ բնագաւառին մէջ: Աւելի ուշ եկաւ Միացեալ Նահանգներ աւելի ազատօրէն կարենալ մուտք ունենալու պատմական այդ արխիւներուն մէջ:
Տատրեանի հին թուրքերէն (օսմաներէն) լեզուին տիրապետութիւնը եւ մանաւանդ բազմաթիւ լեզուներու (ֆրանսերէն, արաբերէն, գերմաներէն, սպաներէն, արաբերէն, հայերէն, թուրքերէն ...) տիրապետումը մեծապէս օգտակար եղաւ այդ իւրայատուկ աշխատանքին համար:
Առաջին հերթին ան գտնելու էր Թուրքիոյ մէջ վստահելի քանի մը գիտաշխատող պատմաբաններ, որպէսզի կամաց-կամաց կարենային թափանցել այդ ւիակ արխիւներէն ներս: Թրքական ձախակողմեան շարժումներու եւ օրուան կառավարութիւններուն ընդդիմադիր այդ հոյլ մը մտաւորականները եղան օգտակար: Անոնցմէ ոմանք, շնորհիւ Փրոֆ. Տենիս Փափազեանի միջնորդութեան, եկան աշխատակցելու Փրոֆ. Վահագն Տատրեանի հետ: Թանէր Աքչւսմ եղաւ անոնցմէ մէկը, որ հակառակ իր թրքական ծագումին բերաւ իր բոլորանուէր եւ անդադրում մասնակցութիւնը այդ բնագաւառէն ներս:
Պարզապէս յիշելու համար թուրք ուրիշ պատմաբաններու անունները, որոնք տակաւին կ՚ապրին եւ կը շարունակեն այդ ծառայութիւնը բերել. Այհան Աքթար, Ահմետ Ինզէլ, Մէթէ Թունճւսյ, Սաիտ Չեթինօղլու, Ֆուատ Տիւնտար, Հիքմէթ Չիչէք, Հւսլիլ Պետքայ, Մուրատ Պելկէ: Նաեւ յիշենք անունները Շէրիֆ Պասիունիի եւ Ուիլիըմ Շապասի, որոնք եւս ոչ հայ պատմաբաններ ըլլալով ունին վաստակ մը ցեղասպանագիտութեան նուիրուած:
Այսօր, Թաներ Աքչամի նման, հայկական ցեղասպանութեամբ զբաղող թուրք մտաւորականևերու թիւը քառապատկուած է եւ անոնք ունին իրենց խօսքը միջազգային հանրային կարծիքին վրայ: Ոչ միայն մեր ժողովրդական խաւերը այլ մինչեւ անգամ մեր մտաւորական խաւերը յաճախ միամտութիւնը ունեցած են շփոթելու պատմական ճշմարտութեանց հետամուտ մասնագէտները զուտ հայասէրներու հետ:
Վերեւ յիշուած թուրք պատմագէտները անպայման հայասիրական զգացումներէ առաջնորդուելով չէ որ կ՚արժեւորեն հայկական ցեղասպանութիւնը, այլ իրենց սեփական ազգն ու Երկիրը պատմութեան արիւնալի բեռէ մը ազատագրելու նախաձեռնութեամբ:
Թուրքիան այսօր յառաջապահ երկիր մը դառնալու ճանապարհին է. հետեւաբար թուրք պատմաբաններուն համար լուրջ մարտահրաւէր մըն է մաքրազտել անոր տխուր անցեալը զայն զետեղել գիտական լուրջ քննարկումի դիմացող մակարդակի մը վրայ' կարենալ արդարացնելու համար յառաջապահ ըլլալու հանգամանքը: Այդ նախաձեռնութեան ու ճիգին մէջ կը շահին գիտական պատմագրութիւնն ու ցեղասպանագիտութեան զարգացման նուիրուած մեր նկրտումները:
հնչ որ դժբախտաբար մեզի կը պակսի, Տատրեանին սկսած մեծ գործին հայ երիտասարդ հետեւորդներն են: Բարեբախտաբար կան կարգ մը հայագիտական աթոռները լեցնող տասնեակ մը հայ գիտնականներ, որոնք կամ գրականութեան եւ կամ ազգային ընդհանուր պատմութեան մասնագէտներ Են: Ոմանք անոնցմէ սկսած են իրենց նախընտրութիւնը կեդրոնացնել ցեղասպանագիտութեան ինչպէս' Հայկ Տեմոյեանը, Սաֆրւսստեանը, Լաւրենտի Բարսեղեանը: Երէց սերունդէն այս նիւթին անդրադարձողներուն մաս կը կազմեն Մոսկուայէն Փրոֆ. Բարսեղովը եւ Լոս Անճելըսէն Փրոֆ. Րիչըրտ Ցովհաննէսեանը, որոնք մեծ աւանդ ունին ցեղասպանութեան պատմագիտութեան մէջ:
Ցեղասպանութեան դարադարձի այս օրերուն, առաջնահերթ պարտականութիւն է հայրենի պետութեան եւ մեր արտասահմանեան կազմակերպութիւններուն համար պատրաստել ցեղասպանութիւնը որպէս առանձին գիտութիւն վերցնող մասնագէտներ:
Ցեղասպանութիւնը մեր ժողովուրդին համար գոյութենական գերխնդիր մըն է' պատմութիւնը վերականգնելու, մեր կորսուած պատմական հայրենիքին իրաւական հիմքերը արդարացնելու եւ պատմութեան ամենէն ահաւոր մէկ աղէտին ամբողջական դիմագիծը քաղաքակիրթ աշխարհին պարզելու:
Ցեղասպանութեան մասնագէտներու պակասը իր լուրջ բացատրութիւնը ունի նախ անոր համար որ ցեղասպանութիւնը հանդիսացաւ այնպիսի հարուած մը որ գլխատեց մտաւորականութեան այն խաւը որ պիտի գիտնար պատմագրել պատահածը քանի Թէոդիկներ ու Արամ Անտոնեաններու նուիրեալ ու կիզակէտային աշխատանքը անբաւաբար էր ընդգրկելու աղէտին ամբողջական էութիւնը: Յետոյ Եղեռնի վկայութեան փաստագրութիւնները կամ ցաքուցրիւ եղան աշխարհով մէկ կամ մնացին ու կը շարունակեն մնալ - «կղպանքներու տակ անյոյս» ինչպէս պիտի ըսէր բանաստեղծ Վահան Թէքէեան:
Հետեւաբար մեր գիտական միտքին դիմաց ծառացողը պատմագիտական պարզ երեւոյթ մը չէր:
Արդէն գոյութիւն ունեցող պատմաբաններու գործերով հետզհետէ ձեւ ու կերպարանք կը ստանայ ցեղասպանութեան պատմագիտութիւնը - դժբախտաբար երկար տարիներու նիւթական եւ աշխատանքային ներդրումներու կը կարօտի հարցը: Մեր պետութիւնը գիտակից լրջութեամբ պէտք է մատուցէ ներդրումի իր բաժինը: Նոյնպէս սփիւռքը ունի իր ներդրումի պարտքը: Դժբախտաբար սփիւռքը անտեղի մսխումներու անպատասխանատուութիւնը իր ուսերուն' կորսնցուցած է համադրող ու մտաւորական ղեկավարութեան ուժը: Որքան մեծ է սփիւռքի նիւթական կարողականութիւնը' նոյնքան վտանգաւոր է անոր անտեղի մսխումներու մեղքը, որ կը շեղեցնէ նիւթական այդ հնարաւորութիւնները ցեղասպանութեան նման էական գիտութեան նպատակակէտէն:
Ցեղասպանագիտութիւնը իր ամբողջ էութեամբ եւ զուտ գիտական մակարդակով մարդկութեան ներկայացնելու երեք գլխաւոր ուղիներ կան . նախ' հայ մասնագէտներու պատրաստութիւնը, իբրեւ շահաքրքիր կողմ: Լրացուցիչ կերպով անոր վրայ կը գումարուի թուրք մասնագէտներու արտադրութիւնը' որքան ալ ինքնանպատակ ըլլայ ան: Երրորդ ուղղութիւնը' միջազգայնօրէն յայտնի օտար մասնագէտներու ուսումնասիրութիւնները եւս:
Այս նպատակով, շարունակելու ենք մեր ուշադրութիւնը պահել օտար պատմաբաններուն վրայ, որոնք համաշխարհային ցեղասպանագիտութեան հետ նաեւ բաժին կը հանեն հայոց ցեղասպանութեան: Իվ Թերնոններ, Սամանթա Փաուըրզներ, Լէօ Գոււիըրներ, Նելսըններ եւ մանաւանդ հրեայ պատմաբաններ Եայիր Օրոններ եւ հսրայէլ Չարնիներ, որոնք կարեւոր դերակատարութիւն մը ունին համաշխարհայնացնելու Օսմանեան կայսրութեան կողմէ իրագործուած հայոց ցեղասպանութիւնը:
Խօսքս ուղղելով մեր մամուլի աշխատակիցներուն մասնաւորապէս, անոնց վստահուած է հսկողի դեր մը ունենալ: Անոնք որոնք օրը-օրին կը հետեւին օտար եւ ընդհանրապէս արեւմտեան մամուլին, արձանագրելու են բոլոր աննպաստ երեւոյթները, որոնք կ՚այլւսւիոխեն, կը նսեմացնեմ, կը չարափոխեն մեր ցեղասպանութիւնը: Անհրաժեշտ է, անմիջապէս օտար լեզուով հակազդել բոլոր տրուած անճիշդ տեղեկւստուութեանց եւ ներկայացնել իրական պատմութիւնը:
Որքան ալ ուզենք ցեղասպանութեան ուսումնասիրութիւնը յառաչացնել գիտական նկրտումներով' չենք կրնար զայն անջատել իր քաղաքական պատմական եւ գործնական հանգամանքներէն: ճշմարտութեան ամբողջական վերծանումը, բնականաբար պիտի ծառայէ գիտութեան անաչառ դատին, սակայն, միւս կողմէ պատմական ճշմարտութիւնը պիտի ծառայէ ցեղասպանութեան համընդհանուր ճանաչման (ինչպիսին է հրէական ողջակիզումը) եւ անխուսափելիօրէն մեր պահանջատիրութեան իրաւական հիմքին:
Այդ իմաստով գիտական հիմքին ու նպատակներուն միջեւ շաղկապումը պիտի ծանրանայ հայ մամուլի եւ մասնաւորաբար' այլալեզու մամուլի ուսերուն:
Մամուլի ծառայողներուն առաքելութեան մէջ կը մտնէ պարտականութիւնը ցեղասպանութեան ուսումնսիրութեանց զարգացումներէն տեղեակ պահել հանրութիւնը եւ ապա' զգօն կերպով հակադարձել օտար մամուլի խեղաթիւրումներուն:
Օրինակ, վերջերս արաբական «ճէզիրէ» էի հեռուստատեսիլէն ականջալուր եւ ականատես եղանք այն յայտագրին, որ միայն ջուր կը մատակարարէր թրքական տեսակէտներուն: Հետեւելու ենք այս բոլոր լրատուութիւններուն եւ բացի զանոնք մեր թերթերում մէջ արձանագրելէ, պէտք է զանոնք յանձնել մեր մտաւորականութեան, պատմաբաններուն եւ քաղաքական աշխատողներու ուշադրութեան, որպէսզի կարենան հակազդել անոնք:
Ուրեմն, Մեծ Եղեռնի դարադարձին առթիւ, շուտով ծրագրելու ենք հայկական պետական թէ արտասահմանեան կազմակերութիւններու նախաձեռնութեամբ (եւ երկուքին գործակցութեամբ) հիմնելու Երեւանի եւ կարգ մը մեծ ոստաններու համալսարաններէն (Երեւան, Մոսկուա, Փարիզ, Նիւ Եորք, Լոնտոն, Գահիրէ) ներս ցեղասպանագիտութեան մասնագիտութեան ամպիոններ:
Հակառակ հրէական ողջակիզումին գտած լայն ու համաշխարհային ճանաթումին, հսրայէլի եւ արտասահմանի հրեական կազմակերպութիւնները տակաւին կը շարունակեն 1945ԷՆ սկսած իրենց աշխատանքները' մարդկային խիղճի վրայ մնայուն վէրքի մը վերածելու իրենց ազգային ցաւը:
Մեր հերթին շարունակելու ենք տանիլ մեր աշխատանքը մինչեւ այն ատեն որ ամբողջական հրապարակումը չէ իրականացած Հայկական Ցեղասպանութեան եւ այդ հրապարակումով չէ հաստատուած արդարութիւնը:
